
కాశీమజిలీకథలు - మూడవభాగము







యభీష్టము దీర్చుకొనక పోవువాడ గానని నిశ్చయించి యమ్మంచముమీద నోరగా గూర్చుండి యమ్మత్తకాశిని మోముపలక్షించుచుండ అంతలో మోహమాపలేక తటాలున అతని చేయి బట్టికొని
మథురికా! యిటురమ్ము దొంగ దొరకెనని మెల్లన పిలిచినది.

అప్పుడా కందర్పుండు నేర్పు మెఱయ దప్పించుకొనువానివలె తబ్బిబ్బోక యువతి బుజముల జేతులిడి త్రోయుచు గరచుచు వేణీబంధంబు లాగుచు గక్షంబులం గిల్లుచు నీరీతి జోరుండవోలె నాపట్టు విడిపించుకొననోపనట్లు పెనగులాడుచుండెను. అమ్ముదితయు ముదితహృదయయై అక్కాంత చెంతకు వచ్చుటం చూచి యాపట్టు వదలి మంచము పై గూర్చుండి నాతీ! ఈతండెవ్వడో కనుంగొనుము మేమెవ్వరమనుకొని యిట్లు కావించెనో అడుగుము. ఈసాహస మేమిటికో తెలిసికొనుము. ఈ శుద్ధాంతమున కెట్లు వచ్చెనో చెప్పుమనుము నిజము చెప్పకున్న బద్దునిం జేయింతుమని చెప్పమ నిపలికిన అమ్మథురిక సవినయముగా అతనిచేతులం బట్టుకొని అందున్న పీఠంబునం గూర్చుండబెట్టి యిట్లనియె.

అనఘా! మీ యాకృతించూడ గుణశీలగౌరవంబుల దెలుపుచున్నది మీ యట్టి మహానీయులు పరహృదయంబులం దెలిసికొనక యిట్టికృత్యంబుల గావింతురా? మూడు రాత్రులనుండి మాచేడియ పడియెడి మనోవ్యధ నేమని చెప్పుదును. ఆమె చిత్త మేమి అరసి యిట్టిసాహసము గావించితిరి?  ఏను జక్కనివాడవుగావున నేమి చేసినను జెల్లుననుకొనియా యేమి? మీకులశీలనామంబులు లెట్టివి  ఈశుద్ధాంతమున కెట్లవచ్చితిరని యడిగెను.

రాజపుత్రుం డాబోటి మాటల కించుక సిగ్గుపడుచు గామినీ! నేనేమి చేయుదును? మదనుం డవిలంఘ్యశాసనుండని నీవు నెఱుంగుదువుగదా? అతని శాసనమే యిట్టిసాహసము చేయించినది అదియునుగాక మీ సఖులింత వింత సౌందర్యముతో నుండనేల? ఉండెనుచో మదీయచిత్తమును హరింపవచ్చునా? ఇది చౌర్యముకాదా?  ఈతప్పు దగ్గర నిడుకొని యొకరినిందించు టుచితమా? అనుటయు, నాజవ్వని నవ్వుచు నోహో! మాబోటియందు మంచితప్పే గణించితిరి. కానిండు ఆకొమ్మ
నెప్పుడుచూచితిరి? మీహృదయమెట్లు హరించినది? మీవృత్తాంతమంతయుం జెప్పుడు.
ఈతప్పుసైరింపజేసెద భయపడకుడని బలికిన అక్కలికి కతండు, తనకు నుపాధ్మాయుండు పృథివీ గోళంబు పటంబున చూపుటయు దాన దేశాలోకనకౌతుకంబు గలుగుటయు సుభద్రతోడి మైత్రి, చర్మకురంగసంపాదనము, ఉత్తరదేశయాత్ర, బంధనప్రాప్తి మరణశిక్షావిధియు రాజసన్మానంబును, పశ్చిమదేశయాత్ర, సముద్రదర్శనంబు నుద్యానవనప్రవేశము స్త్రీజనసంభాషణస్రవణము, మనోరమాదర్శనానందము ఆంతఃపురగమనము లోనగు తన వృత్తాంతమింతయు నామూలచూడముగా వక్కాణించెను.

